
 

 

NII’AANA’AMËN moo ja Mëj 
Nëëwiinmëtë Käjpn ja 
Myëj’ana’amën-Myëjkotujkën 
y’aajemyë, yajkjëjpjayë, ets 
yäjkjëëwitsy kanäkpeky moo ja 
myëë2pë ja kyopkën, mëëtpë ja 
Nëëwiinmëtë Ayuukjä’äykyäjpn 
ets ja Nëëwiinmëtë 
Yëkjä’äykyäjpn. 

Lengua indígena o agrupación lingüística y Autodenominación 

Mixe o Ayuujk 

Variante lingüística y Autodenominación 

Mixe medio del este o ayuuk 



NËËWIINMËTË MËJ KÄJPN JA MYËJKOOTUUNK JA KYOPK 

MYËËMAJTSKPË JA NËËWIINMËTË MËJ KÄJPN JA MYËJKOTUJKTÄÄKN 

NII’AANA’AMËN moo ja Mëj Nëëwiinmëtë Käjpn ja Myëj’ana’amën-Myëjkotujkën 

y’aajemyë, yajkjëjpjayë, ets yäjkjëëwitsy kanäkpeky moo ja myëë2pë ja kyopkën, mëëtpë 

ja Nëëwiinmëtë Ayuukjä’äykyäjpn ets ja Nëëwiinmëtë Yëkjä’äykyäjpn. 

Moo ja pyä’äwën, jaa tsya’ayë mëët ja Nëëwiinmëtë Mëj Käjpn ja y’awënax, moo jëtu’un 

wya’anyën: Atukmukë Nëëwiinmëtë Mëj Käjpn.- Mëj Nëëwiinmëtë Käjpn ja Myëj Kootuunk. 

ANDRÉS MANUEL LÓPEZ OBRADOR, Mëj Kootuunk moo ja Atukmukë Nëëwiinmëtë 

Mëj Käjpnën, ja nääx-käjpn tuknëjäwë:  

Koo ja Mëj Kootuunktëjk, mëti’ipë ja Aana’amën-Kotujkën Yäjkkoj-Yäjk’aapäätëtëp ets 

Yäjktëkäjtstëpën, tëëjëts xytyukniikaxtë yä’ätë  

NII’AANA’AMËN 

“JA KOOTUUNKTËJK MËTI’IPË JA AANA’AMËN-KOTUJKËN YÄJKKOJ-

YÄJK’AAPÄÄTËTËP ETS YÄJKTËKÄJTSTËPËN MOO JA NËËWIINMËTË 

MËJKÄJPNËN, IXËN NYIIKOTUKË MOO JA MYËË135PË JA KYOPKËN, MOO JA 

NËËWIINMËTË MËJ KÄJPN JA MYËJ’AANA’AMËN-MYËJKOTUJKËN, ETS IXËN 

JËTU’UN TITKOPËKTË TU’UK-TU’UK JA MËJ KOTUJKTÄÄKN MOO JA NËËWIINMËTË 

MËJ KÄJPNËN, TYAM N’IT TKÄJPXKAAXE’EKY KOO JA MYËË2PË JA NËËWIINMËTË 

MËJ KÄJPN JA MYËJ’AANA’AMËN-MYËJKOTUJKËN JA KYOPKËN, TËË Y’AAJEMYË, 

TËË YÄJKJËJPJAYË ETS NANTËË MUUMËTY YÄJKJËËWITSY, MËTPË  JA 

AYUUKJÄ’ÄYKYÄJPN ETS JA YËKJÄ’ÄYKYÄJPN JA TYEY’ÄJTËN    

Tu’uk je’eyë ja kopk.- Aajemyëp jaa myëëtu’ukpë, myëëmajtskpë, myëëmäjktääxkpë 

ets ja myëëmëkooxkpë ja Wääts’ämpë; ja myëëIpë, myëëIIpë, myëëIIIpë, myëëIVpë, ets 

nantu’un ja miti’ipë jap’ätnëpën ja myëëVpë, myëëVIIpë ets myëëVIIIpë ja Muutsk 

Aapëjktuk, mëtpë ja A Mëj Aapëjktuk; ja myëëtu’ukpë, myëëmajtskpë Wääts’ämpë, ja 

myëëIpë, myëëIIpë, myëëIIIpë, myëëIVpë, myëëVpë, myëëVIpë, myëëVIIpë ets 

myëëVIIIpë Muutsk Aapëjktuk, mëti’ipë jap’äjtnëpën, ets ja myëëtëkëëkpë, mëtpë ja B Mëj 

Aapëjktuk; ets ja myëëtu’ukpë Wääts’ämpë, mëtpë ja C Mëj Aapëjktuk; yäjkpu’ujä’äyëp yë 

myëëtëtujkpë Wääts’ämpë, ja myëëmajtskpë Wääts’ämpë, moo yë myëëIIpë yë Muutskpë 

Aapëjktukën, yë myëëVpë, myëëVIpë, myëëVIIpë, ets nyaamyä’kx’oyëytë wi’ix 

nyaapyaanëjkxëytë, tu’uk myëëmajtskpë wääts’ämpë moo ja myëVIIIpë Muutsk 

Aapëjktukën mëti’ipë jap’äjtnëpën, ets ja myëëXIIpë ets ja myëëXIIIpë ja Muutsk Aapëjktuk 

mëtpë ja A Mëj Aapëjktuken; tu’uk ja myëëmajtskpë Wääts’ämpë mëtpë ja myëëIpë 

Muutsk Aapëjktuk ets ja myëëIIpë, myëëIIIpë, myëëVIpë, myëëXpë, myëëXIpë ets 

myëëXVpë ja Muutsk Aapëjktuk, ets jatëk’ok nyaamyä’kx’oyëytë mo ja B Mëj Aapëjktukën; 

ja myëëmajtskpë ets ja myëëtëkëëkpë Wääts’ämpë moo ja C Mëj Aapëjktukën; ets tu’uk D 

Mëj Aapëjktuk; yajkjëëwijtsp ja myëëmajtskpë Wääts’ämpë moo yë myëëVIIpë Muutsk 

Aapëjktukën ets yë ookëtë Wääts’ämpë moo ja A Mëj Aapëjktukën, ja’a yam 

yäjkniimaytyääkp ja myëë2pë ja kyopk, ja Nëëwiinmëtë Mëj Käjpn ja Myëj’aana’amën-

Myëjkotujkën, ets jëtu’un tyanëty ixën yam yäjk’ixä’änyën: 



 

Myëë2 kopk.  Yë Nëëwiinmëtë it-nääx ti’ikyë ets aatukmukë yë’ë, jam yë y’ëjx kyopk 

moo tu’uk-tu’uk ja nyääx-kyäjpnën ja tyanä’äy-tsyënä’äyën.  

Yë Nëëwiinmëtë it-nääx kanäk nax yë nääx-käjpn tuk’it-tuktsëënëtë, mëët këjkja’a yë 

y’ääw-y’ayuukëty ets yë tyanä’äy-tsyënä’äyënëty, jam ja y’ëjx-kyopk moo ja 

ayuukjä’äykyäjpnën, ja’a yë jëtu’un y’ap’äjt-y’ok’äjtëp mët’ipë aamy-patke’py ja 

Nëëwiinmëtë it-nääx tituktsëën-titukjiky’attë, kyajnëm n’äjty ja poop jä’äy jyä’ttë; ja’ats 

tyampäät wyintsë’këtëp, pyaatuuntëp, jëëka’ax-najtska’axë tyäjknëjkxtë, ja 

kyë’ëm’aana’am-kyë’ëmkotujkën, kyë’ëmjiky’äjtën, kyë’ëmtanä’äy-kyë’ëmtsënä’äyën.   

Ja joot-winmä’äny mëtpë ja ayuukjä’äy’at ja’a jëtu’un tsopäätëp ets ja’a jëtu’un 

yäjknikaaxë’ëkëp pënë mëti’ipë jëtu’un yäjk’ijxpäätp ixën ayuukkäjpnën, jëtu’unts yä’ätë 

aana’amën-kotujkën tyäjktunëty. 

Ja’a jëtu’un ayuukjä’äykyäjpn’äjtp mit’ipë aatukmukë tsënääytyëpën ets n’it 

tyäjkmëpäät’attë tu’uk ja Mëj Ayuukjä’äykyäjpn, ti’ikyë ja kyopkëty-y’äätsëty, ti’ikyë ja it-

nääx tuk’it-tuktsëënëtë, ti’ikyë ja tyu’unën-pyëjkën tyäjktu’uyo’oy-tyäjktu’uwitstë, ets 

myëtäjttëp ja kyë’ëmkotuunkëty ets ja kyë’ëm’aana’amën-kyë’ëmkotujkënëty.  

Ja ayuukjä’äykyäpn myëtäjttëp ja tey’äjtën-kotujkën ets ja awä’äts’äjtën ets kë’ëm 

txiikmuk-tkäjpxmuktëty pënë wi’ix ja xyëëw-jyiky’äjtën t’ixä’än-tpäätä’äntë, ets nantu’un 

twinjäw-twintsë’ëkëtëty ja Nëëwiinmëtë Mëj Käjpn ja Myëj Aana’amën-Mëj Kotujkën, wi’ix 

mëpäät yäjk’ijx’ity, myëpäät’aty, ja ti’ikyë’at moopäät yë Nëëwiinmëtë Mëj Käjpn yë y’it-

nyääx nyaxyën. Ets ja ayuukjä’äykyäjpn yajk’ijxpäätëy, yajkwintsë’ëkëty, ja’a tu’un 

tsopäätëp ja ääw-ayuuk ets ja joot-winmä’äny mëti’ipë yam këjxm tiyajkjääytyanyën, moo 

yä’ätë myëëmajtskpë kyopkën, ja kyë’ëm’ääw-kyë’ëm’ayuukëty, ja y’itëty-nyääxëty ets 

penë wi’ix kë’ëm nyaatyijëytë ekë nyaaxyëëmo’ojëytë.  

Yajk’ijxpäättëp ets yäjkwintsë’ëkëtëp tu’uk-tu’uk ja ayuukjä’äykyäjpn mëtja’akyëjxmpë 

koo ja tey’äjtën-kotujkën tmëëtanëtë ets ja kyë’ëm’ana’amën-kyë’ëmkotujkën 

tyäjktuunkpäättëty,  mëtja’akyëjxmpë koo tmët’attë-tjaykyaptë ja kyë’ëm’it-kë’ëmnääxëty, 

ja kyë’ëmpëjkta’akyëty. 

A. Yä’ätë Mëj Aana’amën-Mëj Kotujkën y’ixpäätypy ets nyii’aane’emypy yë’ë ets ja 

ayuukjä’äykyäjpn ja myaatääkën-myëk’äjtën kë’ëm tukniipëm-

tukniipëjktääkëtëty pënë wi’ix jyiky’atä’äntë, jëtu’unts kë’ëm ja xyëëw-

jyiky’äjtën t’ixtëty ets: 

I. Kë’ëm tyajkkopkpëktëty pënë wi’ix nyaay’aana’am-nyaapyaawä’änëytë, ixën 

ja kyë’ëm’aana’amën-kyë’ëmkotujkën tnii’aane’emyën ets ixën nantu’un yë 

Nëëwiinmëtë Mëj Aana’amën-Mëj Kotujkën tyäjkniikotukë; ets kë’ëm 

nyaatyukxi’ik-nyaatyukkäjpxëytëty pënë w’i’ix tsyëënëwyä’äntë-jyiky’atä’äntë, 

wi’ix ja tyu’unën-pyëjkën tyäjktu’uyo’oyä’än-tyäjktu’uwitsä’äntë ets pënë wi’ix 

ja tyanä’äy-tsyënä’äyën tyäjkmëpäät’atä’äntë.  

II. Wa’an ja kyë’ëm’aana’amën-kyë’ëmkotujkën tyäjktuunkpäättë, ja’ats 

tyukxäjpattëp ets ja y’aamay-jyotmayëty tyäjk’oyëtëty; ets nantu’umpë, wa’an 

yë Nëëwiinmëtë Mëj Aana’am-Mëj Kotujkën twinjäw-twintsë’ëkëtë, 

tyäjktsopäättë, jëtu’unts ja y’u’unkëty-jya’ayëty twinjäw-twintsë’ëkëtëty; 

timkopkppeky, ja toxtyëjkjä’äyëty. Ja Nëëwiinmëtë Mëj Aana’amën-Mëj 



Kotujkën kopkpeky yäjkpaa’ixëp, ja’ats ja paaye’epyë-yäjkkotujkpë 

wyintsë’ëkëtëp, yäjktsopäättëp, koo tii aamay-jotmay kyaaxë’ëkëty. 

Ja’a kë’ëm ja ayuuk jä’äy paayo’oyëp-yäjkkotukëp moo tu’uk-tu’uk ja 

ayuukjä’äykyäjpnën ets tu’un-tu’un pyaayo’oyëty pënë wi’ix ja 

kyë’ëm’aana’amën-kyë’ëmkotujkën tnii’aane’emy, je’eyë koo kyaj mëët 

nyaapyaxëyëty ja Nëëwiinmëtë Mëj Aana’amën-Mëj kotujkën ets yë 

wiinkëtypyë kotujkën mëti’ipëty tuunkpäättëpën moo yë Nëëwiinmëtë Mëj 

Käjpnën. 

III. Wa’an kë’ëm tpëmtë-tukkäjpxpattë ja kyë’ëmkootuunkëty, mëti’ipë ja tu’unën 

nyiiwan-nyiitijëtëp, ixën ja kyë’ëm’aana’amën-kyë’ëmkotujkën 

tnii’aane’emyën; wa’an nantu’un tyäjkkotuktë-tyäjkmëpäät’attë ja nëë-tu’u, ja 

aawä’äts’äjtën,  ets ja y’u’unkëty-jya’ayëty jëjpwä’ätsy, niiya’ay-niito’oxy, 

tukkäjpxpattëty ja kyootuunktëjkëty ets nantu’umpë ets kë’ëm ja y’u’unk-

jya’ayëty yäjktukkäjpxpattëty ets nantu’un kyootuunk’attëty; ets pënë tëë jam 

muum pën ja kootuunk’at yäjktuknipeky-yäjktuknikajpyxy yäjkwintsë’ëkëp ja 

nääx-käjpn ja y’ääw-y’ayuuk ets yäjkmo’ojëp ja nëë-tu’u, ja aawä’äts’äjtën, 

ets kyootuunk’atëty, jëtu’un tu’un yäjkwinjäw-yäjkwintsë’ëkëty ja Nëëwiinmëtë 

Mëj Käjpn ets tu’uk-tu’uk ja Nëëwiinmëtë Mëj Kotujktääkn ja y’aana’amën-

kyotujkën. Ja kë’ëm’aana’amën-kë’ëmkotujkën kyaj ja mëpäät t’aatiky ets 

pën ja kyootuunktëjk tukkäjpxpatëty ekë yäjktukkäjpxpatëty ja’a kë’ëm ets 

kyootuunk’atëty. 

IV. Wa’an t’ijx’ittë, tkoowä’äntë ets tyajkmëj-tyäjkmayëtëty, tyäjkmëjwintëkëtëty, 

ja y’ääw-y’ayuukëty, ja tyanä’äy-tsyënä’äyën, ja jyoot-ja wyinmä’änyëty, ja 

pyëjkta’akyëty, wiinë-këjxtä’äy wënu’un tii tmët’at-tjaykyaptë, wënu’un tii 

yäjknikaaxë’ëkëytë koo y’ayuukjä’äyëtë. Yäjnëjä’äwëp ets yäjkwinjä’äw-

yäjkwintsë’ëkëp ja jyäjtën-nyëjä’äwën, mëti’ipë aatukmukë myët’äjttëpën, 

mëtpë wënu’un tii, aamy-patke’py tittuunk’attë ets tyampäät tyäjkkoj-

tyäjk’aapäätëtë, ixën ja aana’amën-kotujkën tnii’aane’emyën. 

V. Wa’an tyäjktuunkpäättë, tyäjkmëjwintëkëtë, tyäjk’it-tyäjkmëpäät’attë, 

t’ixpëjkpëtsëmtë ets tyäjkyo’oywyä’kxtë, tyäjknikaaxë’ëktë ja y’ääw-ja 

y’ayuukëty, këjx yë’ë tu’un yë Nëëwiinmëtë Mëj Käjpn yäjknikaaxe’kypy koo 

jantsykanääknax ja tanä’äy-tsënä’äyën tmëë’it-tmëëtsëënë; ets nantu’umpë, 

tu’uk ja aana’amën-kotujkën nyäxkëtä’äkëty moo ja ääw-ayuuk 

yäjkniikäjpxë’ëkëty ets tyuunkpäätëty, jëtu’un käjpnooty ets jëtu’un jënooty-

tëkooty.  

VI. Wa’an tuktëk-tukwä’äkëtë ja tu’unën-pëjkën moo ja wijën-kajën, ja ixpëjkën, 

ja y’ëjx-kyopk ets ja nyëë-tyu’u yäjkniikajpyxy-yäjkniimaytya’akyën, ixën jap 

kookäjpxë myinyën moo yë myëë3pë yë Nëëwiinmëtë Mëj Käjpn yë 

Myëj’aana’amën-Myëjkotujkën yë kyopkën, jëtu’unts yäjknëjäwëty, 

yäjk’ijxpäätëty, koo yë Nëëwiinmëtë Mëj Käjpn jantsymëj-jantsymay, yë ääw-

ayuuk ets yë tanä’äy-tsënä’äyën tmëë’it-tmëëtsëënë ets jantsykanääknax-

kanääkjëjp yë wijën-kajën, yë ixpëjkën, tyäjkmëpäät’aty. 

VII. Tyuunk’attëp ets yäjkmëjwintëkëtëp ja jäjtën-nëjä’äwën mëtpë ja kë’ëmtsooy, 

ja ääy-ujts, ja kä’äyën-uukën, ja naay’ijx’ittë, ets ja oy’äjt-mëk’äjtën yäjk’ix-



 

yäjkpäätëty, ets nantu’un ja jä’xpë-yäjk’u’unkmiimpë, koo ja u’unkmëëtpë 

yäjk’ijx’ity, koo ja u’unk myiny ets koo ja u’unktääk kom’ook jyääkyäjk’ixy-

jyääkyäjkmay’aty. Yäjk’ijxpäätp ets tsopäätp ja jä’äy mëti’ipë yä’ätë tu’umpë 

tu’unën myëënejkxypy-yäjknejkxypyën, ets nantu’umpë ja jyäjtën-nyëjä’äwën.  

VIII. Y’ijx’ittëp ets yäjk’oyëtëp yë it-nääxwiinyëtë, mëti’ipë yajktuktsënaapy-

yäjktukjiky’äjtpën, mëët tukkë’ëyë ja nääx-käm mëti’ipë jya’äjttëpën, ets tu’uk-

tu’uk yë ääy-ujts, yë joon-jëyujk; ets yäjkwintsë’ëkëp nantu’un, mëjwiin-kajaa, 

yë koni’kxypyë-maaxanpë yë it, moo yë wintsë’kën tyäjknäxkëtä’äktë, ixën ja 

nyiikootuunktëjk tkäjpxkaaxe’ekyën, mëtpë ja nyii’aana’am-nyiikotujkën.  

IX. Yajktuntëp ets nyiiwä’äntëp, wintsë’kën’aamypy, yë nääx-käm, pënë wi’ixëty 

yäjk’ijx’ity, yäjkkë’ëjootypy’aty, ixën jap kookäjpxë myinyën moo yë 

Nëëwiinmëtë Mëj Käjpn yë Myëj’aana’amën-Myëjkotujkën ets wiinkëtypyë yë 

nääx yë nyii’aana’amën-nyiikotujkën; nantu’umpë, koo ja wiinkëtypyë jä’äy 

ekë ja koonääx-kookäjpn tyäjktunä’äntëty ja tii, mëti’ipë ja nääx-

kämmyëë’ijtëpën moo jam ja it-ja nääx tuk’it-tuktsëënëtën, ets nantu’un 

twinjäw-twintsë’ëkëtëty ja it mëti’ipë yë Mëjkootuunktëjk kyoowääntëp, ixën 

jap yäjknëkajpxyën moo yë Nëëwiinmëtë Mëj Käjpn yë Myëj’aana’am-

Myëjkotujkën. E mëpäät’äjtp nantu’un ets kanääk yë nääx-käjpn 

nyaapyu’uwä’äkëytëty, jëtu’unts ja tu’unën-pëjkën tniipëm-tniipëjktääkëtëty. 

X. Moo yë nääx-käjpn, mëti’ipë yë ayuuk jä’äy niimay tyuktsënääytyëpën, 

päätëyëp jëtu’un ets ja ayuuk jä’äy ja jya’ay tukkäjpxpattëty, ja’ats jap 

kootanëytëp moo ja    kootuunk’atën, yäjkwintsë’ëkëp nantu’un ja ti’ikyë’at 

mëët ja toxytyëjkjä’äyëty ets mëët ja wiinkëtypyë jä’äy, mëti’ipë wiink, tëkatsy, 

ja y’ääw-y’ayuukëty, ja jyoot-wyinmä’änyëty, ja tyanä’äy-tsyënä’äyënëty, ixën 

yë kotujkën tnii’aane’emyën. 

 Yajkjëëwijtsp yä’ätë wääts’ämëtë ääw-ayuuk. 

XI. Y’ixtëp-pyäättëp ja kotujkën-paayo’oyën mëti’ipë tuunkpäätpën moo yë 

Nëëwiinmëtë Mëj Käjpnën, ets timja’a yë yä’ätë aana’amën myëpäät’atëty, 

koo yë ayuukjä’äy yäjkpaayo’oyëty, oy y’aanaatyu’ukë ets oy y’aatukmukë, 

kowanë koo ja kyë’ëm’aana’amën-kyë’ëmkotujkën ets ja kyë’ëmtanä’äy-

kyëmtsënä’äyën yäjkkweentëpëkëty, ixën jap yäjkkäjpxkaaxe’ekyën moo yë 

Nëëwiinmëtë Mëj Käjpn yë Myëj’aana’amën-Myëjkotujkën.  

 Ja ayuukjä’äy myëtäjttëp ja tu’u ets, xëmë, jyamyëët’atëytëty ja jä’äy mëti’ipë 

winwäw-winwitsëytëp, koowä’änëytëp, pu’uxiik-pu’ukäjpxëytëp, mëti’ipë ja 

ääw-ayuuk yäjknaxëpën, mëti’ipë ja ayuuk aana’amën-kotujkën ets ja ayuuk 

tanä’äy-tsënä’äyën nyëjä’äwëpën, mëti’ipë ja wiinkëtypyë tëy’äjtën-

paayo’oyën nyëjä’äwëpën, mëti’ipë ja jä’äy niiya’ay-niito’oxy ets ja 

wiinkëtypyë ääw-ayuuk mëët këxy-ka’pyxy ja tanä’äy-tsënä’äyën 

wyintsë’këpën, yäjktsopäätypyën.  

XII. Myëtättëp ja aawä’äts’äjtën, ja tey’äjtën, ets nyaamyëëjotëkoyëytëty, 

nyaamyëëmaatä’äkëytëty, ixën kë’ëm ja xyëë-jyiky’äjtën tyäjkyo’oytyë, 

mëtje’eyë koo ja nääx-käm ets tukkë’ëyë ja it-nääxwiinyëtë, twinjäw-



twintsë’ëkëtëty, t’ijx’it-tkweentë’attëty, ixën yë aana’amën-kotujkën 

tnii’aane’emyën. 

XIII. Yajktëw-yajktutä’äkëp ja mëj kootuunktëjk, ja ayuukjä’äykyäjpn, koo tii 

aana’amën-kotujkën ekë koo tii tu’unën tukniiwinmayëtëty ekë tukniipëmëtëty 

moo ja ayuuk jä’äy ja nyääxëty-kyäjpnëty, yäjkpaamay-yäjkpaatäjëp ja’a, 

pënë wi’ix ekë pënë moo tuk’oyëwyä’äntë ekë kyo’oytyunä’änëytë, jëtu’unts 

tmët’attëty ja aawä’äts’äjtën ets tkopëktëty ekë tkakopëktëty, ekë 

yäjkniikäjpx-yäjkniimaytyä’äkëty pënë wi’ix ja mëj kootuunk ets ja nääx-käjpn 

tuknax tuk’oyëtëty, jëtu’unts kijpyxykyajpyxy tii yäjktun-yäjkkäjpxëty.  

 Ja yajktë’ëw-yajktutääkën mëtpë ja ayuukjä’äykyäjpn jëtu’un ja tu’un 

tyunëyëty-jyatëyëty kooyäjkwinjäw-yäjkwintsë’ëkëty, koo yäjkpaatunëty, ja 

aana’amën-kotujkën mëtpë ja ayuukjä’äykyäjpn, ixën jap kookäjpxë myinyën 

moo yë Nëëwiinmëtë Mëj Käjpn yë Myëj’aana’amën-Myëjkotujkën.  

 Koo tii tu’unën pën aawinkujk tuk’oyëwyä’änëty, ja’a tu’un kë’ëm ja jä’äy ja 

yäjktë’ëw-yäjktutääkën nyiimëjuyëp.  

 Koo tu’uk ja jä’äy ekë tu’uk ja tuuntääkn, moo nikanääk ja jä’äy tyuntën, 

tuk’oyëty ja tu’unën mëti’ipë na’ty ti nyäxkëta’akyën, mëtpë ja yäjktë’ëw-

yäjktutääkën, kowanë koo ja ayuukjä’äykyäjpn tmo’ojëty-tkaxëty, 

tukpaa’ayowëty, ja pu’utëjkën ekë tmo’ojëty ja nëë-tu’u wi’ix mëpäät nantu’un 

ja tu’unën tuk’oyëtë, ixën jap myinyën moo ja aana’amën-kotujkën. 

 Yë’ë yë ayuukjä’äykyäjpn päätëyëp ets t’aatuktëty ekë tniikäjpxë’ëktëy, 

kotujkënkyëjxmpë, pënë jam muum kyayajkpaatuny ja aana’amën-ja kotujkën 

mëtpë ja jya’ayëty, mëtpë ja nyääxëty-kyäjpnëty, ixën yam 

tiyäjkkäjpxkaaxe’ekyën moo yä’ätë muutsk aapëjktukën. Ja’a ja aana’amën-

kotujkën yäjkpaa’ixëp, ets ja’a ja yäjkpaatunëp, koo ja ayuukjä’äy 

nyaanyiikäjpxë’ëkä’änëyëty.   

Yajkjëëwijtsp yä’ätë wääts’ämëtë ääw-ayuuk.  

B. Ja Nëëwiinmëtë Mëj Käjpn ja Myëjkootuunk, tu’uk-tu’uk ja mëjëtypyë kotujktääkn, 

ets tu’uk-tu’uk ja nääx-käjpn ja nyiikootuunk ets, moojëty pyäätëyë, ja Nëëwiinmëtë 

käjpn ja kyotujktääkn, ja’a tu’un nyiipëmëtëp, yäjknäxkëtä’äktëp, ja jëën-tëjk, ja 

nyiikootunktëjk ets ja aana’amën-kotujkën, mëti’ipë yä’ätë aawä’äts’äjtën ets yä’ätë 

tey’äjtën yäjktuunkpäättëpën, mëti’ipë ja nääx-käjpn tyuk’oyëpën, tyukwimpëtsëm-

tyuk’aapëtsëmëp kanäknax, mëët këxy-ka’pyxy ja tanä’äy-tsënä’äyën ets ja 

winjä’äw-wintsë’kën mëtpë ja it-nääxwiinyëtë; yä’ätë tu’unën ja’a jëtu’un mëët 

txiikmuk-tkäjpxmukëty ets tyäjktu’uyo’oy-tyäjktu’uwitsëty ja ayuuk jä’äy.  

Ets yä’ätë aana’mën yajkpaatunëty, kowanë koo ja kootuunktëjkëty, kanäknax, ja 

tu’unën-pëjkën tniipëmëtëty:  

I. Wa’an yäjkniiwan-yäjkniitijë ja ayuukjä’äykyäjpn ja ya’kën-pyajtën ets ja 

y’u’unk-jya’ayëty ja oy’äjt-tsuj’äjtën t’ixtëty-tpäättëty, mëtpë ja tu’unën-pëjkën, 

ets ja myeeny-jyënkääp tpëktëty-tpäättëty, ets nantu’umpë ja nääx-ja käm 

t’ijx’it-tkweentë’attëty, tmay’attëty, tni’iptëty-tkojtëty ja pëjkta’aky mëti’ipë 

jaayëm tyukjiky’äjttëpën, ixën yë mookkämën, kë’ëmtëëmt, ets yë je’kyxy-

peky mëti’ipë ja nääxwiinyëtë myëë’ijtëpën, jëtu’unts tsuj-yajkxon ya nääx-



 

käm tyäjktuntëty, wä’äts tyäjk’ittëty, kyaj ja tsooy ko’oypyë-axëëkpë ekë 

aawä’änpë-kootsë’ëkëpë, tyäjktuntëty.  

 Jaa aana’amën-kotujkën yakëp ja nëë-tu’u, ja aawä’äts’äjtën, ets ja ayuuk 

jä’äy txiikmuk-tkäjpxmuktëty pënë wi’ix mëpäät ja tu’unën-pëjkën, atukmukë, 

tniipëm-tniipëjktääkëtë ets ja myeeny-jyënkääp ekë ja wiinkëtypyë 

maatääkën t’ixtëty-tpäättëty mëti’ipë ja xyëë-jyiky’äjtën, tsuj-yajkxon, 

tyukyäjknaxtëpën; ets nantu’umpë, t’ijxpäätëty-tyäjktsopäätëty ja 

aakujktu’unën, ja kumunytyu’unën, mëti’ipë ja nääx-käjpn jaayëm 

tyukjiky’ajtypyën.  

II. Kopkpëkëp, mëët kanäknax ja joot-winmä’äny ets ja tey’äjtën, ja kijpyxy’äjtën, 

pënë wënu’un ja meeny-jënkääp yäjktukniikony ja tu’uk tu’ukpë ja 

ayuukjä’äykyäjpn, ets nanja’a kë’ëm y’ixëp, tyukniipëm-tyukniipëjktääkëp 

pënë moo ekë pënë wi’ix tyäjktuntë.  

III. Yäjkniiwinmayëp pënë wi’ix mëpäät yäjk’ijxpääty, mëët ja tsopäätën, ets pënë 

wi’ix mëpäät yäjkkoowä’äny ja ayuukjä’äykyäjpn ja pyëjkta’aky, ja jyäjtën-

nyëjä’äwën ets tukkë’ëyë ja tu’unën-pëjkën mëti’ipë jaayëm tyukjiky’ajttëpën, 

ixën ja aana’amën tyäjkniikotukën.  

IV. Mëpäät’atëp ets mëjwintëkëp ja ixpëjkën, moo tsyopäättëty ets 

yäjkwintsë’ëkëtëty, këxy-ka’pyxy, ja tanä’äy-tsënä’äyën, ja joot-ja winmä’äny 

ets ja ääw-ayuuk; yä’ätë tu’unën, jëtu’un ja tu’un myëpäät’atëty koo:  

a) Ja jä’äyën-jo’tsën ets ja nekykyäjpxk, moopäät mëët ja ixpëjkën 

y’aapetyën, namay’äjtn, aatukmukë ets moo tyuunkpäätëty ets 

yajkmo’ojëty ja tsopäätën ja kë’ëmtanä’äy-kë’ëmtsënä’äyën ets ja 

kë’ëm’ääw-kë’ëm’ayuuk; 

b) Koo ja ayuuk jä’äy y’ixpëktëty ets ja wijën-kajën jam käjpntuum nyëëwits-

tyu’uwitsëty; 

c) Koo nyaxkëtä’äkëty ja pu’utëjkën mëtpë ja ayuukjä’äy mëti’ipë 

ixpëjktëpën, oy moo y’u’unëty, ixën ja ixpëjkën yo’oyën.  

d) Yajkniipëm-yajkniipëjktääkëp ja ixpëjkën moo majtsk ja ääw-ayuuk, 

kijpyxy-tuknax, tyuunkpäättëty, ets ja ayuukjä’äykyäjpn ja jyoot-ja 

wyinmä’äny tyuunkpäätëty, mëtpë ja ixpëjkën, jëtu’unts ja wijën-kajën 

nyëëwits-tyu’uwitsëty.  

e) Yajkniijay-yäjkniijo’otsëp ets yäjkniipëm-yäjkniipëjktääkëp ja ixpëjkën 

mët’ipë y’ixpäätëp ets yäjktsopäätëp ja ayuukjä’äykyäjpn ja 

kyomä’änyëty, ja pyëjkta’akyëty, këjx yë’ë tu’un yë Nëëwiinmëtë Mëj 

Käjpn myäjts’ijtypy-tyij’ijtypy, wyijtstanaapy; ets nantu’un jyam’atëty ja 

naawyinjäw-naawyintsë’ëkë, ja naayäjktsopäätë, ja xim-ja yam, kyaj pën 

nyaapyaxëyëty, kyaj pën kyanaay’ixä’änëyëty.  

V. Jam’atëp jaa tsooytyääkn moo tu’uk-tu’uk ja nääx-käjpnën, moo ni’ijtyë ja 

jä’äy tsyooypyäätëty, moo ja ja tanä’äy-tsënä’äyën yäjkwinjäw-wintsë’ëkëty, 

nantu’umpë yajk’ixpäätety ets tsyopäätëty ja kë’ëm tsooy-kë’ëm ujts.  



VI. Jam’atëp ja maatääkën mëtpë ja oypyë, kuuxpë, niinëjkxpë, ja kä’äyën-

uukën, moo ja tanä’äy-tsënä’äy yajkwinjäw-yäjkwintsë’ëkëty, tim kopkppeky 

mëët ja u’unk-ënä’k.  

VII. Oyëp ja xëëw-jiky’äjtën moo ja ayuukjä’äykyäjpnën, moo ja yu’unkëty-

jya’ayëty y’iyë’ëktë-kyuy’attën, y’ittë-xyontën. Yajkniipëmëp ja tu’unën-pëjkën 

ets yajktukpu’utëkëtëp ja meeny-jënkääp ets ja jyëën-tyëjkëty kyojtëty-

y’aapäätëtëty, y’aa’oyëtëty, wintsë’këny’aamypy mëtpë ja it-nääxwiinyëtë, 

kë’ëmtanä’äy-kë’ëmtsënä’äyën, ets ja jyäjtën-nyëjä’äwën tyäjktuunkpäättëty 

ixën tu’un jaayëm tyäjktuntën.  

VIII. Yäjk’itmo’ojëp ja ayuukjä’äytyoxytyëjkëty, tuknax mëët ja yaytyëjkjä’äyëty, 

jëtu’unts,  ti’ikyë,  ja nääx-käjpn tyäjkwimpëtsëm-tyäjk’aapëtsëmtëty, ets 

nantu’un ja ixpëjkën tpäättëty ets ja nääx-käm tkë’ëjootypy’attëty, ja 

naatyukmukë tukxiik-tukkäjpxëtëty ets ja y’ääw-y’ayuuk tsyopäättëty, 

jëtu’unts yäjkwinjäw-yäjkwintsë’ëkëtëty ixën tyoxytyëjkjä’äy’attën.   

IX.  Kowanë koo jyam’atëty ets myëjwintëkëty ja nëë-tu’u, tu’un nääxwinkëjxy, 

pojootm ets nääxpatke’py, jëtu’unts nikë oy-nikë pe’typy myëpäät’atëty ja 

nyaatyunäjx-nyaatyuktëjkën, këjx oyëp ets mëjwiinëp-kajaajëp jëtu’un ja nëë-

tu’u, jëtu’un mëti’ipë nääxwinkëjxy kë’ëm yäjktuunk’äjtpën, jëtu’un moo yë 

ääw-ayuuk yo’oyën ets nantu’un moo yë ääw-ayuuk mëët yë awënax 

nyaatyuknax-nyaatyuktëkëyë. Yä’ätë nëë-tu’u wa’ajë yë jëtu’un yäjkjëp’ixy oy, 

mëjwiin ets pe’typy.  

X. Kowanë koo ja nääx-käjpn ja nyëë-tyu’u tpëktëty-tpäättëty, ets 

tkë’ëjootypy’attëty, tyäjktuunkpäättëty, tyäjkmëjwintëkëtëty, jëtu’un ja nëë-tu’u 

moo ja käjpnjä’äy nyaatyuknax-nyaatyuktëkëytëty, tu’un moo ja ääw-ayuuk 

wyëtitëty ets nantu’un moo ja ääw-ayuuk ets ja awënax pyojyo’oyëty, mëët ja 

jemyëtypyë tuunpajtn mëti’ipë pëtsëëm’aatëëtspën, ets kowanë koo 

yäjk’ijx’itëty ets oy-tsuj tyuunkpäättëty, wi’ix mëpäät oy tyuny ets katiipë ja 

jä’äy tjotmaymyo’ojëty, moo ja y’ääw-y’ayuukëty ets ja tyanä’äy-

tsyënä’äyënëty tyäjktsyopäättëty, tyäjkmëjwintëkëtëty.  

XI. Jam’atëp ja nyiitey’äjtën ets ja nääx-käjpn tpëktëty-tpäättëty ja nyëëjëty-

tyu’ujëty ets ja y’ääw-y’ayuukëty mëët ja nyëjä’äwën kijpyxy-tuknax, 

tyu’uwits-tyu’uyo’oyëty ixën pyäätëyën, ets nanyäjkwintsë’ëkëp-yäjk’ijxpäätëp 

ja wiinkëtypyë tanä’äy-tsënä’äyën jëtu’unts tsyopäätëty ixën pyäätëyën, wi’ix 

mëpäät kyaj nyaapyaxëytë ets wi’ix mëpäät nyikaxe’eky ja tëkatsyëtypyë ja 

kë’ëmtanä’äy-kë’ëmtsënä’äyën.  

XII. Pyäätëp ja naapyu’utëkë ets myëjwintëkëty ja tu’unën-pëjkën mëti’ipë ja 

ayuukjä’äykyäjpn tyukjiky’äjtëpën, wintsë’ëkën’aampy mët ja jä’äy ets ja 

nääxwiinyëtë, wi’ix mëpäät t’ixtë-tpäättë jaa meeny-jënkääp, ets jyam’atëty ja 

mëëtuunk; yajktuk’ijxmatsëp jaa jemyëtypyë tuunk ets ja tuunpajtn, ets 

nantunyëm tyuunkpäätëty ja tu’unën mëti’ipë jaayëm yäjktukjiky’äjtpën, wi’ix 

mëpäät tii ni’ikë mëj-may yäjkpeky-yäjkpääty, ets nantu’un ja to’kën-yäjkën 

jyam’atëty, jëtu’unts tsuj-yajkxon ja xyëëw-jyiky’äjtën tyäjknaxtëty.  



 

XIII. Näxkëtä’äkëp ja ana’amën-kotujkën ets ja ayuukjä’äykyäjpn ets ja ayuuk 

jä’äy yajkpu’utëkëtëy, mëti’ipë ja nyääxëty-kyäjpnëty tittukyo’oytyu’uttën, 

jëtu’un mëti’ipë tsënääytyääktëpën Nëëwiinmëtë y’itootm ets nantu’un 

mëti’ipë wiinkë’ëy-wiinkkäjpn jiky’äjttëpën; timkopkpeky, mëtpë ja:  

a) Yajk’ijxpäätëp ets yajkwintsë’ëkëp wi’ix nyaayäjkjiky’atëytë ja 

ayuukjä’äykyäjpn ets ja jya’ayëty mëti’ipë näämnëm muum 

titsyënääy’äwëtë, Nëëwiinmëtë nyääxooty-y’itooty;  

b) Kowanë koo yajk’ijx’itëty ets yajkpaatunëty ja mëë’ujtstuumpë, 

mëëtëjktuumpë ets ja pëmä’äypyë jä’äy ja kyotujkën-tsyopäätën; 

c) Yäjkjotmay’atëp ja toxytyëjkjä’äy ja y’oy’äjt-myëk’äjtën, ets nantu’umpë ja 

pi’ktëjk, tsääntëjk, yujkya’kpëtëjk, wi’ix mëpäät ja wijën-kajën ets ja 

oypyë kä’äyën-uukën t’ixttë-tpäättë; timkopkpeky, mëti’ipë ja nyäaxëty-

kyäjkpnëty tittukyo’oytyu’uttën; 

d) Yäjk’ijx’itëp xëmë ets jyam’atëty ja wintsë’kën mëtpë ja jä’äy ja 

kyotujkën-tysopäätën; 

e) Yäjkniiwinmayëp wi’ix mëpäät, wintsë’këny’aamypy, ja tyanä’äy-

tsyënä’äyën yäjkxiikwa’kyxy-yäjkkäjpxwa’kyxy ets nantu’un wi’ix mëpäät 

nyaatuktëk-nyaatukwä’äkëytë mëët ja jä’äy mëti’ipë jam tsënääytyëp-

jiky’äjttëpën moo jyä’ttën, wi’ix mëpäät myëkta’aky ja naamyëku’uk’attë, 

tu’un jëënooty-tëkooty ets jëtu’un käjpnooty.  

 Jaa Nëëwiinmëtë aana’amën-kotujkën nyiipëmëp-nyiipëjktääkëp ja’a, wi’ix 

mëpäät jaa ayuuk jä’äy mëti’ipë jam muum ijttëpën-tsënaaytyëpën, wiink 

kë’ëy-wiink käjpn, yäjktsopäättëp ja Nyëëwiinmëtëjä’äy’at, ets jatuknax, kyaj 

t’ixmatstëty ja kyë’ëmnääx-kyë’ëmkäjpnëty.  

XIV. Tunëyëp ja yajktë’ëw-yajktutääkën mëtpë ja ayuukjä’äykyäjpn koo ja 

Nëëwiinmëtë Mëj Käjpn ja wyimpëtsë’ëm-y’aapëtsë’ëmën yäjkniikäjpx-

yäjkniimaytyä’äkëty, nantu’umpë jam moo tu’uk-tu’uk ja Nëëwiinmëtë mëj 

kotujktääknën, moo tu’uk tu’uk ja käjpnkopkën ets, koo myëpäät’atëty, 

nantu’un jam moo yë Nëëwiinmëtë käjpn ja y’it-nyääx nyaxyën; e moots 

pyäätëyë, tkë’ëyakëty ja joot-ja winmä’äny, pënë wi’ix mëpäät ja tu’unën 

tyu’uyo’oy-tyu’uwitsy.  

XV. Jam’atëp ja yajktë’ëw-yajktutääkën, oyjyootkyëjxmpë, mëët ja 

ayuukjä’äykäjpn, ixën jëtunyëm aamy-patke’py tityu’uyo’oy-tyu’uwitsën, koo 

ja nääx-käjpn nyaamyikyëyë ets ja ääw-ayuuk kyopkpeky, kyajnëm n’aty 

yäjkkopeky-yäjkwä’ktsoy ja aana’amën-kotujkën mëti’ipë ja nääx-käjpn 

jyotmaymyo’ojëpën ekë yäjktëkatsëpën, ixën jap myiny kookäjpxë moo ja 

myëëXIIIpë ja muutsk aapëjktukën, moo yja A mëj aapëjktukën, moo yä’ätë 

kopkën.  

Ja Mujkpajtn moo ja nitanaapyë ja tu’unën-pëjkën tniikäjpx-tniimayyä’äktë, ja 

nitanaapyë mëti’ipë janääm tëkäjtspën moo tu’uk-tu’uk ja mëj kotujktääknën ets moo 

ja nääx-käjpn ja kyootuunkën, mopäät ‘yaana’am-yäjkkotuktën, tyukniikon-

tyukniipiiwëtëp ja meeny-jënkääp, ets nantu’umpë yäjknäxkëtä’äktëp ja aana’amën-



kotujkën pënë wi’ix ja nääx-käjpn kë’ëm ja meeny-jënkääp tyäjktuny, ets tyukpäättëp 

nantu’un pënë wi’ix ja Mëjkootuunktëjk tnii’aana’amtë-tyäjkkotuktë.  

Ja nääx-käjpn mëti’ipë ja xyëëw-jyiky’äjtën nantu’un yäjknäjxypyën ixën tu’uk ja 

ayuukjä’äykyäjpnën, nanmyët’atëp jëtu’un ja tey’äjtën ixën yä’ätë Nii’aana’amën yam 

tyäjkniikotukën. 

C. Yä’ätë Mëj aana’amën-Mëjkotujkën, ‘yijxpääty ets yäjktsopäätypy ja 

ayuukjä’äykyäjpn ets ja yëkjä’äykyäjpn, oy wi’ix kë’ëm aawinkujk nyaatyijëytë, këjx 

jëtu’un tu’un tmëëka’pyxy ja Nëëwiinmëtë Mëj Käjpn moo këxy-ka’pyxy ja tanä’äy-

tsënä’äyën. E y’ixtëp-pyäättëpts nantu’un ja tey’äjtën wënu’un yam 

tiyäjkkäjpxkaaxe’ekyën moo yä’ätë kopkën, wi’ix mëpäät ja ya’kën-pajtën t’ixtë-

tpäättë ets ja naay’ijxpäätë, naakyopëkë, ixën yä’ätë Mëj aana’amën-Mëj kotujkën 

tnii’aane’emyën; ets nantu’umpë ixën n’aty ja nääx-käjpn kë’ëm tukniipëm-

tukniipëjktääkën, nëkoo koo ja ti’ikyë’at tyäjkmëktä’äktë moo ja Nëëwiinmëtë mëj 

käjpnën.  

Ye Nëëwiinmëtë yëkjä’äykyäjpn ja’a yë tu’un yäjknäxkëtääktëy ja y’apëty-y’okëty ja 

jä’äy mëti’ipë mejynyaxy tso’ontëyën moo ja yëkjä’äy ja kyopkëtyën, mët’ipë 

aakowanë yäjkmëëmiintëyën ets ojts kom’ook tsyënääytyääknëtë moo ja 

Nëëwiinmëtë Mëj Käjpn ja y’it-nyääxën, n’it koo ja poop jä’äy tniiwäänëtëy ja 

Nëëwiinmëtë ja y’it-ja nyääx; ets ojts tniipëm-tniipëjktääkëtë ja kyë’ëm ana’amën-

kyë’ëmkotujkën, kyë’ëmnaayajkjikyatë ets ja kyë’ëmtana’äy-kyë’ëmtsënä’äyën; ets 

n’it  nyaakyäjpxkaaxë’ëkëytë koo tyëkatsyëtë mëët ja wiinkëëtypyë kë’ëy-käjpn ets ja 

wiinkëtypyë tanä’äy-tsënä’äyën.  

Ja Nëëwiinmëtë yëkjä’äykyäjpn myët’äjttëp ja maatääkën ets ja tey’äjtën-kotujkën 

tmëëtanëtëty, jëtu’unts y’aana’amtëty-yäjkkotuktëty ets ja kyë’ëmpëjkta’aky 

tmët’attëty. Ets myët’äjttëp nantu’un ja tey’äjtën ets:  

I.  Yajkkoowä’änëty ja tyanä’äy-tsyënä’äyën, ja kyë’ëmjiky’äjtën, ja myëëpëjkën, 

ets tukkë’ëyë ja pyëjkta’akyëty, wënu’un tii aatukmukë tmët’attë-tjaykyaptë, 

mëët ja jyäjtën-nyëjä’äwën, ixën ja aana’amën tyäkniikotukën; 

II. Yajkkäjpxkaaxë’ëkëty, yajk’ixpäätëty ets yajk’ijx’itëty ja jyoot-ja 

wyinmä’änyëty, ja jyäjtën-nyëjä’äwënëty, wënu’un tii tmëëmiin-tmëëjäjttëy, 

ets n’it tyam ja Nëëwiinmëtë Mëj Käjpn nantu’un tja’äjtnë; päätëyëpts jëtu’un 

ets ja pi’ktëjk, tsääntëjk, yujkya’kpëtëjk, yäjktuk’aaxiik-yäjktuk’aakäjxëtëty, 

yäjktuknii’ix-yäjktuk’aawäänëtëty moo tu’uk tu’uk ja ixpëjktääknën, ets; 

III. Yäjk’itmo’otëty ets ja jäjtën-nëjä’äwën tuunmuk-tpëjkmuktëty mëtpë tu’uk-

tu’uk ja nyääxëty-kyäjpnëty, ja jy’ayëty ets wënu’un jam tii, mëtpë ja yäjktë’ë-

yäjktutääkën, ixën ja kootunktëjk n’aty tniipëmën, jëtu’unts tjääypyattëty, 

tkäjpxkaaxë’ëktëty ja jyay’at ets pënë wi’ix kë’ëm nyaatyijëytë, nyaajyäwëytë 

ekë nyaayäjknikaaxë’ëkä’änëytë.   

D. Yä’ätë Mëj Aana’amën-Mëj Kotujkën ets tu’uk-tu’uk ja Nëëwiinmëtë Mëj Käjpn ja 

Nyiimëjkotujktääkn, y’ijxpäätypy ets nyii’aane’emypy ja ayuuktoxytyëjkjä’äy ets ja 

yëktoxytyëjkjä’äy, ets ja jyoot-wyinmä’äy mëët ja y’ääw-y’ayuuk kowanë tsyopäätëty, 

moo ja nääx-käjpnën ja wyimpëtsë’ëm-y’aapëtsë’ëmën, moo tii yäjkxiikymiky-

yäjkkäjpxmikyën, moo ja tyëy’äjtën-kyotujkën yäjkniikajpyxy-yäjkniimaytya’akyën, ets 



 

nantu’umpë ja ixpëjkën ets ja tsooy t’ixtëty-tpäättëty, ja pëjkta’aky tmët’attëty, ja 

nääx tniiwä’äntëty, tyäjktuntëty, tkë’ëjootypy’attëty, jëtu’unts tuk’oyëtëty, wiinë-

këjxtä’äy, ja jä’äy ja nyii’aana’amën-nyiikotujkën.  

Yajk’ijxpäätëp ets kowanë koo yäjkpaatunëty ja kotujkën-tsopäätën ets ja ayuukjä’äy 

mëët ja yëkjä’äy ja tysääntëjk-y’ënä’ktëjk, ja yujkya’akpëtëjk, t’ixtëty-tpäättëty ja 

oypyë-tsujpë ja naay’ix-ja naamyay’attë, mëët kë’ëm ja y’ayuukëty, jëtu’unts 

tnëjäwëtëty ets tyäjktuunkpäättëty ja tyey’äjtën-kyotujkën mëtpë ja ixpëjkën, ja oy’äjt-

mëk’äjtën, ja jëënpujxn to’onën, moo tii oypyë-tsujpë tyäjkkoj-tyäjk’aapäätëtë, ja 

tanä’äy-ja tsënä’äyën, ja ëyë’kën-kuy’äjtën, ets nantu’un yäjktuknii’ixëtëty ja 

wiinkëtypyë tu’unën-pëjkën, jëtu’unts ja xyëëw-jyiky’äjtën tyäjk’oyëtëty. Jatuk nax, 

kowanë koo yäjkjëjpmëëwä’äkëty ja naajyëëwitsë, naapyaxë, ja nëëtuunk-tsiptuunk, 

ja naanyiikëëyë’ëk-naanyiixäjë’ëkë, jantsytimjayëjp mëtpë ja yaytyëjk’at-toxytyëjk’at, 

jëtu’unts nyäxkëtä’äkëty ja aana’amën-kotujkën mëët ja tu’unën-pëjkën ets nantu’un 

yäjk’aatukëty, yäjkjëjpmëëwä’äkëty, ja nëë-ji’iky ets ja wiinkëtypyë ujts, tsooy, 

mëti’ipë pä’ämeepy-ko’oytyuumpën, mëti’ipë yäjkwintëkeepyën; wa’ajë jëtu’un yä’ätë 

tu’unën-pëjkën nyëëwits-tyu’uwitsëty wintsë’këny’aamypy, wi’ix mëpäät ja 

y’ayuukjä’äy’at ekë ja yëkjä’äy’at yäjkwinjäw-yäjkwintsë’ëkë.  

Jaa Nëëwiinmëtë Mëj Käjpn, tu’uk-tu’uk ja Nëëwiinmëtë Mëj Käjpn ja 

Nyiimëjkotujktääkn, ets nantu’uk-tu’uk ja käjpnkopk, kowanë koo tpaatuntëty ja 

aana’amën ixën jap kookäjpxë myinyën moo ja Mëj aana’amën-Mëj kotujkën, 

jëtu’unts yäjkjëëwits-yäjkjëëpëkëty, kyotëkoyëty, ja naapyaxë ja kanaa’y’ixä’änë, ja 

kanaa‘y’ijxpäätë mëtpë ja ayuukjä’äykyäjpn ets ja yëkjä’äykyäjpn.   

Ja myëëmajtskpë ja aana’amën-kotujkën nyii’äana’amëp-yäjkniikotukëp ja’a ets 

kowanë ja Nëëwiinmëtë ayuukjä’äykyäjpn mëët ja Nëëwiinmëtë yëkjä’äykyäjpn ja 

tyey’äjtën-kyotujkën yäjkwinjäw-yäjkwintsë’ëkëty ets yäjkpaatunëty, ixën ja Mëj 

Aana’amën-Mëj Kotujkën tnii’aane’emyën.   

Kowanë koo tu’uk-tu’uk ja mëj kotujktääkn ja y’aana’amën-kyotujkën tnii’aana’amëty, 

pënë moopäät timja’a y’aane’emy-yäjkkotiky, ets yäjkpaatunëty, tyuunkpäätëty, 

wënu’un yap tiyäjkniikajpyxy-tiyäjkniimaytya’aky, wënu’un yap  koojayë tityanyën, 

moo yä’ätë kopkën.  

Tuktsojkwinkapy  

Myëëtu’uk.- Yä’ätë Nii’aana’amën n’it yë tyuuntëkëwya’any, ëxë’ëypyë n’aty jap 

tiyo’oywya’kyxy  moo ja Nëëwiinmëtë Mëj Käjpn ja nyiimëjkootuunk ja ‘yaawinkjknekyën, 

moo tii kopkpekyëtypyë jotmay yäjkxiikwä’kyxy-yäjkkäjpxwä’kyxyën.  

Myëëmajtskp.- Je’eyë yä’ätë Nii’aana’amën tyuuntëkëty, yäjkjëëwijtstaapy n’aty ja ääw-

ayuuk wënu’un n’aty mëët nyaapyexyëyë ja jemypyë joot-winmä’äny mëti’ipë yap koojayë 

tityanyën moo yä’ätë Nii’aana’amën.  

Myëëtëkëëk.- Je’eyë yä’ätë Nii’aana’amën tyuuntëkëty, ets kom 180 xëëw ja Mëj 

mujkpajtn moo ja nitanaapyë ja joot-winmä'äny ets ja tu'unën-pëjkën tyajkkopkpëktë 

tkäjpxkaaxë’ëkëty ets tyäjkpëtsëmëty ja Myëëmajtskpë ja aana'amën-kotujkën mëtpë 

yä’ätë Nii’aana’amën, jëtu’unts t’ixëty pënë wi’ix mëpäät tuknax mëët nyaapyaa’ixyëyë, ets 

katiipë mëët nyaawyinkoowopëyëty, ja wiinkëtypyë ja aana’amën-kotujkën, jëtu’unts, tsuj-



yajkxon, mëët nyaayäjkkä’pxëyëty ja joot-winmä’äny wënu’un yap tiyäjkpemyën moo 

yä’ätë Nii’aana’amën.  

Myëëmäjktääxk.- Ja Nëëwiinmëtë Mëj Käjpn ja nyiimëjkootuunk ja kyopk, yäjktëkatsëp 

ets tyukpäätëp ja tu’unën-pëjkën wi’ix mëpäät ja ayuukjä’äykyäjpn ets ja yëkjä’äykyäjpn ya 

tyey’äjtën-kyotujkën yäjkwintsë’ëkë ets tyuunkpääty, ixën yap kookäjpxë myinyën moo 

yä’ätë nekyën; yä’ätë tu’unën, wa’a jëtu’un yäjkniipëmëty myëko’px ja mäjktä’px xëëwëp 

n’aty ja Myëëmajtskpë ja aana'amën-kotujkën tityuuntëkë, mëti’ipë yä’ätë Nii’aana’amën 

nyiimaytyaakypyën.  

Myëëmëkooxk.- Kowanë koo ja tëkëëkpë mëj kotujktääkn nyaapyaawitsyëyë ja 

aana’amën-kotujkën twijts’oyëtëty, pënë moopäät niitu’uk-niitu’uk ja y’aana’amën-

kyotujkën jya’ty, wi’ix mëpäät ja ayuukjä’äykyäjpn ets ja yëkjä’äykyäjpn ja tyey’äjtën-

kyotujkën yäjkwinjäw-yäjkwintsë’ëkë mëtpë ja kë’ëmtukniipë’ëm-kë’ëmtukniipëjktääkën ets 

ja kë’ëmnaay’aana’amë-kë’ëmnaayäjkkotukë, je’eyë koo ja aatukmukë’äjtën, moo ja 

Nëëwiinmëtëmëjkäjpnën, yäjk’ijx’itëty, ixën ja Mëj aana’amën-Mëj kotujkën 

tnii’aane’emyën; jatuk nax, yäjk’ijxpäätp n’aty ja nyääxëty-kyäjpnëty, këjx myëetanääytyëp 

n’aty ja tey’äjtën-kotujkën, ets nantu’umpë, yäjkwinjäw-yäjkwintsë’këp ets yäjkpaatuump 

n’aty ja tyey’äjtën-kyotujkënëty. Yä’ätë tu’unën, wa’ajë yë jëtu’un yäjkniipëm-

yäjkniipëjktääkëty myëko’px ja mäjktä’px xëëwëp n’aty yä’ätë Nii’aana’amën tityuuntëkë.  

Myëëtëtujkpë.- Pënë wënu’un ja meeny-jënkääp tyuny mëët ja’akyëjxmpë koo yä’ätë 

Nii’aana’amën yam ja Mëj aana’anëm-Mëj kotujkën tyäjktëkatsy, ja’a ja yäjktukniimëjuyëp 

ja meeny mëti’ipë n’aty ja Mujkpat moo ja nitanaapyë ja tu'unën-pëjkën tniikäjpx-

tniimyaytyä'äktën yäjkniikotujkëpën; e pënë jamts n’aty ja wintsëntëjk-wintäjtëjk, mëti’ipë 

yä’ätë tu’unën yäjkkotujktëpën, ja y’aana’amën tyëkatstë, yäjk’ixëp ja’a pënë wi’ix 

yäjkwijts’oyë, ixën ja nyiikotujkën y’aane’emyën; jëtu’unts, kyaniikotukëty ets ja meeny-

jënkääp ni’ikëpë yäjktukniikontëty yä’ätë jëmëjtooty.  

Myëëjëxtujkpë.- Ja Nëëwiinmëtë Mëj Käjpn ja nyiimëjkootuunk ja kyopk, yajkniikotukëp 

ja’a ets yä’ätë Nii’aana’amën yajkjääynyaxëty moo ja Nëëwiinmëtë Mëj Käjpn ja 

y’ayuuk’ääwën, ets nanyäjkniikotukëp ja’a ets yä’ätë Nii’aana’amën yo’oywyä’kxëty, 

yäjkxiikwä’kx-yäjkkäjpxwä’kxëty.  

Myëëtuktujkpë.- Ets yajkxon yäjkjaykyujkëty, yajkwinmëtowëty, yä’ätë Nii’aana’amën, 

ja’a ja yäjkpaa’ixëp ja Nëëwiinmëtë Mëj Käjpn ja Myëj’aana’amën-Myëjkotujkën ets tu’uk-

tu’uk ja neky mëti’ipë kanääk ja nääxwiinyëtë mëj käjpn ‘yaawijtsmijkypyën ets ja 

Nëëwiinmëtë Mëj Käjpn ja nyiimëjkootuunk titukxäjpetyën, ets nantu’umpë pënë wi’ix ja 

ääw-ayuuk n’aty kyopkpeky koo yä’ätë neky yäjkniikäjpx-yäjkniimaytyä’äkëty.  

Nëëwiinmëtë Mëj Käjpnooty, 29 äämp yë septyemprë po’o, 2024 jëmëjtooty.- Mëj 

Nitanaapyë Gerardo Fernández Noroña, Mejkootuunkkopk.- Muutsk Nitanaapyë Ifigenia 

Martha Martínez y Hernández, Mëjkootuunkkopk.- Mëj Nitanaapyë Verónica Nohemí 

Camino Farjat, Jaapyë-jo’tspë.- Muutsk Nitanaapyë Nayeli Arlen Fernández Cruz, Jaapyë-

jo’tspë.- Nikaats.”  

Ja’a tu’un yäjkpaatuump ixën ja aana’amën-kotujkën jap koojayë myinyën moo ja 

myëëIpë muustk aapëjktukën, myëë89pë ja Nëëwiinmëtë Mëj Käjpn ja Myëj’aana’amën-

Myëjkotujkën ja kyopk, ets nyekypyatëty ets yo’oywyä’kxëty, tyamëts nkäjpkxkaaxe’eky, 

nyäkpëtsemy etsëts nkë’ëyaky yä’ätë Nii’aana’amën, yam moo ja Nëëwiinmëtë Mëj Käjpn 



 

ja Myëjkootuunk ja Kyopk ja jyëën-tyëjkën, yam moo ja Nëëwiinmëtë käjpnën, 30 äämp yë 

septyemprë po’o, 2024 jëmëjtooty. Andrés Manuel López Obrador.- Nikaats.- Ja Wintäj 

mëti’ipë jyëjptanaapyën ja Myëëmajtskpë ja Nëëwiinmëtë Mëj Käjpn ja Nyiimëjkotujktääkn, 

Luisa María Alcalde Luján.- Nikaats.  


